
Bangsa Malaysia: Suatu Realiti dalam Masyarakat yang Berpola

Amir Hasan Dawi

Faridah Karim

Abstrak

Masyarakat Malaysia yang bersatu di kalangan kumpulan-kumpulan etnik yang berbeza merupakan suatu matlamat yang telah lama diimpikan. Sebelum bersara, Perdana Menteri Keempat Datuk Seri Dr Mahathir Mohamad pernah menyatakan kejayaan terbesar beliau sepanjang 22 tahun menjadi Perdana Menteri adalah keupayaan mengekalkan keharmonian dan perpaduan kaum dalam masyarakat Malaysia. Sungguhpun begitu terdapat pandangan-pandangan lain yang mempersoalkan perpaduan ‘kaum’ dengan mengenengahkan kewujudan polarisasi antara etnik dalam masyarakat. Ini termasuklah polarisasi yang berlaku di kalangan generasi muda. Berada di antara masyarakat Malaysia yang bersatu dengan yang berpolarisasi, kertas ini akan membincangkan isu polarisasi dan perpaduan dalam konteks pembentukan bangsa Malaysia. Untuk memperkatakan polarisasi dan perpaduan bangsa Malaysia, analisis adalah berasaskan kajian turut serta dalam aktiviti yang melibatkan pelbagai etnik dan data-data temubual. Kajian turut serta yang dimaksudkan ialah pemerhatian perhimpunan Satu Bangsa Kasih Semua yang merupakan kempen ke arah pembentukan bangsa Malaysia. Dapatan kajian menunjukkan sungguhpun aktiviti berkenaan adalah bermatlamatkan ‘satu bangsa’, pemerhatian telah menggambarkan pola etnisiti yang nyata berterusan. Sehubungan dengan itu, temubual etnografi bersama-sama golongan muda daripada tiga kumpulan etnik yang berbeza telah diadakan untuk meninjau kesedaran serta pemahaman mereka mengenai konsep bangsa Malaysia. Antara dapatan penting ialah majoriti daripada mereka tidak sedar mengenai kewujudan konsep bangsa Malaysia. Berpandukan data-data kajian, akhirnya kertas ini membuat rumusan dan cadangan berkenaan konsep bangsa Malaysia yang diterima berasaskan realiti masa kini. Dikemukakan juga aspek yang perlu diberi perhatian dalam rangka merapatkan hubungan antara etnik.   

Pengenalan

Malaysia adalah merupakan sebuah negara multietnik yang mempunyai tiga komponen etnik utama Melayu, Cina dan India diikuti oleh sub-sub etnik yang lain. Semenjak kemerdekaan pelbagai langkah dijalankan untuk menyatupadukan penduduk berbilang etnik supaya semuanya dapat hidup dalam suasana harmoni. Ini termasuklah dalam bidang pendidikan di mana sejak dari Laporan Razak 1956 hinggalah Akta Pendidikan 1996 perpaduan sentiasa menjadi agendanya. Secara yang lebih luas Wawasan 2020 yang dikemukakan oleh Perdana Menteri Keempat iaitu Tun Dr Mahathir Mohamad telah memasukkan bangsa Malaysia yang bersatu sebagai salah satu daripada cabaran. Cita-cita untuk mencapai status negara maju akan terbengkalai sekiranya masalah-masalah yang berkaitan hubungan antara etnik tidak dapat ditangani. Tambahan pula pada masa ini isu polarisasi khususnya di kalangan generasi muda banyak dihebohkan. Oleh itu satu bangsa atau one nation adalah satu konsep yang dianggap bersesuaian dengan Wawasan 2020. Bagaimanakah rupa bentuk satu bangsa Malaysia yang dikehendaki merupakan perkara yang menarik untuk digambarkan.  

Pada tahun 2002, terdapat suatu kempen ke arah pembentukan bangsa Malaysia di mana kemuncaknya ialah perhimpunan besar-besaran dengan tema One Nation We Care, yang diterjemahkan ke dalam bahasa Melayu Malaysia sebagai Satu Bangsa Kasih Semua. Kebetulan semasa kempen itu berlangsung, pengkaji sedang menjalankan kajian etnografi berkaitan interaksi di kalangan pelajar-pelajar berlainan etnik di sebuah universiti awam tempatan. Refleksi daripadanya menyebabkan pengkaji berminat untuk melihat pengetahuan para pelajar universiti yang dikaji berkenaan konsep bangsa Malaysia yang dilaungkan. Oleh itu pengkaji telah membuat pemerhatian pada perhimpunan bangsa Malaysia dan kemudian apabila balek ke lapangan berbual-bual dengan para pelajar berkaitan konsep bangsa Malaysia. 

Konsep satu bangsa

Mungkin belum ada lagi satu pendefinisian konsep suatu bangsa yang sama-sama diterima pakai oleh semua. Pendefinisian rupa bangsa Malaysia itu mungkin sesuatu yang sukar untuk dilakukan sebagaimana yang digambarkan oleh Abdul Rahman Embong, “Gagasan bangsa Malaysia – iaitu anggota semua kaum harus mempunyai perasaan sebangsa dengan nama kolektif (bangsa Malaysia) yang sama seperti berkongsi wilayah, ekonomi, budaya dan nasib masa depan bersama dengan rupa bangsa yang sepunya, mungkin menimbulkan reaksi berbeza-beza di kalangan pelbagai kaum dan lapisan masyarakat” (2001: 30). Shamsul A.B. (2003) pula telah membincangkan masalah bangsa Malaysia yang bersatu dari sudut politik dan intelektual. Shamsul juga telah mengatakan bahawa setiap kumpulan etnik masing-masing telah mempunyai Nations-of-Intent. Namun bukanlah tujuan kertas kerja ini untuk membincangkan makna konsep itu secara panjang lebar. Pada tahap ini konsep bangsa Malaysia secara mudah pengkaji rujuk sebagai suatu aspirasi supaya etnik-etnik yang berbeza di Malaysia menganggap diri mereka ‘bangsa Malaysia’, bukannya dikenali berdasarkan etnik-etnik seperti Melayu, Cina ataupun India. Kertas kerja berdasarkan kajian ini adalah melihat bagaimanakah realiti bentuk bangsa Malaysia yang ada pada hari ini yang mungkin juga akan terus menjadi bayangan bangsa Malaysia pada masa akan datang. 

Latar Kajian

Keseluruhan penyelidikan adalah berkenaan etnisiti dalam pendidikan dengan menumpukan kepada interaksi yang melahirkan polarisasi di kalangan etnik-etnik Melayu, Cina dan India. Ia dijalankan secara etnografi di kalangan sekumpulan pelajar tahun pertama di salah sebuah universiti awam tempatan. Kajian adalah berpandukan perspektif habitus dan modal budaya yang dikemukakan oleh Pierre Bourdieu (Bourdieu 1973, 1977, 1984, 1989. 1990, 1998; Bourdieu and Wacquant 1992; Robbins 1991; Grenfell and James 1998). Sebagai kajian etnografi; pemerhatian, temubual dan analisis dokumen merupakan teknik-teknik mendapatkan data (Gillborn 1990, 1995; Bryman and Burgess 1999; Gilchrist 1999; Brewer 2000). 

Kajian lapangan telah bermula pada bulan Mei 2002. Semasa kajian berjalan, beberapa tema dan isu interaksi etnik telah timbul di mana salah satu daripadanya ialah isu konsep satu bangsa. Cerita bermula pada bulan Julai 2002 apabila laporan-laporan media berkempen mengenai perhimpunan One Nation We Care yang diadakan pada akhir bulan berkenaan (27 Julai 2002). Oleh itu pengkaji membuat keputusan supaya konsep satu bangsa menjadi perkara yang perlu diambil perhatian dalam kajian. Pada peringkat ini, kami memikirkan bagaimanakah konsep satu bangsa telah mempengaruhi kehidupan generasi muda. Pengkaji membuat keputusan untuk melakukan pemerhatian pada perhimpunan berkenaan. Kemudiannya semasa di lapangan bersama peserta-peserta kajian, pengkaji telah berbual-bual mengenai pemahaman dan persepsi mereka mengenai konsep satu bangsa. Berdasarkan pemerhatian perhimpunan Satu Bangsa Kasih Semua dan temubual di lapangan, kertas kerja ini cuba menggambarkan bentuk sebenar rupa bangsa Malaysia yang mungkin berterusan hingga ke tahun 2020.  

Perhimpunan Satu Bangsa Kasih Semua

Perhimpunan One Nation We Care dengan tema Our Vision for Tomorrow in Nation Building telah diadakan di Stadium Bukit Jalil, Kuala Lumpur pada hari Sabtu 27 Julai 2002.  Perhimpunan ini ditaja oleh persatuan-persatuan insuran LIAM dan PIAM serta dibantu oleh persatuan-persatuan insuran lain seperti NAMLIFA dan JAMIN. Tujuannya ialah untuk mempertontonkan rakyat Malaysia sebagai satu bangsa bersatu yang hidup secara harmoni. Perhimpunan dijangkakan akan mengumpulkan rakyat Malaysia daripada pelbagai latar belakang untuk meraikan kejayaan-kejayaan negara. Ia juga untuk mempertontonkan perpaduan dan kepelbagaian sebagai rakyat Malaysia. 

Pemerhatian Perhimpunan Satu Bangsa Kasih Semua   

Fokus pemerhatian adalah berkenaan interaksi antara etnik iaini untuk melihat bagaimana sebenarnya satu bangsa Malaysia seperti tema kempen. Pemerhatian bermula jam 5.30 petang. Pada petang itu (27 Julai 2002) pengkaji memulakan pemerhatian di stesen komuter UKM, Bangi.  Diperhatikan bagaimana orang ramai pergi ke stadium dengan menaiki keretapi. Di Stadium Bukit Jalil pengkaji duduk di luar memerhatikan kedatangan orang ramai ke perhimpunan. Selepas puashati dengan catatan di luar stadium, pengkaji masuk membuat pemerhatian di dalam stadium. Berikut adalah contoh hasil catatan pemerhatian Satu Bangsa Kasih Semua berkenaan.        

1. Di stesen keretapi (UKM dan Bandar Tasik Selatan), mereka yang menunggu adalah berkumpul dalam etnik yang sama. Tiada kelihatan kumpulan yang terdiri daripada pelbagai etnik. 

2. Perbualan antara etnik yang dikesan adalah minimum, seperti bertanya cara untuk ke satu-satu tempat. Sebagai contoh seorang pemuda etnik India yang memakai baju T syarikat insuran (Ing Insurance) di Stesen Bandar Tasik Selatan bertanya kepada pengkaji ,“train ini ke Bukit Jalil ke Bang?”

3. Memang ramai yang datang dengan menaiki komuter. Mereka datang dalam kelompok etnik masing-masing dan berkumpul dalam kumpulan etnik masing-masing. Majoritinya etnik Cina memakai baju T khas syarikat-syarikat insuran yang diwakili. Majoriti Melayu adalah memakai pakaian kasual.

4. Dalam perjalanan keretapi penuh. Pengkaji sendiri berdiri. Dalam keretapi berkumpul ikut etnik masing-masing. Diperhatikan  ramai mereka yang memakai baju T mewakili syarikat-syarikat insuran datang menaiki keretapi. Kebanyakannya adalah etnik Cina. Etnik Melayu dan India yang memakai baju T khas tidak ramai. Kebanyakan etnik Melayu yang pergi adalah yang berpakaian biasa (tanpa baju T khas syarikat insuran).

5. Di Bukit Jalil pengkaji duduk di kawasan antara laluan pintu masuk stesen keretapi dengan laluan masuk pengangkutan awam lain (seperti bas). Ramai orang masuk daripada kedua-dua belah laluan. Tren yang sama dilihat iaitu datang dalam kumpulan etnik yang sama.

6. Masuk ke stadium adalah percuma. Namun untuk melayakkan diri menyertai  cabutan bertuah, seseorang  perlu membeli tiket berharga RM2. Orang ramai beratur panjang membeli tiket.

7. Di dalam stadium hadirin duduk mengikut kumpulan etnik. Penonton etnik Cina jelas kelihatan kerana majoriti mereka memakai baju T tajaan syarikat insuran dan mereka berkumpul dalam kumpulan etnik sama. Kebanyakannya yang memakai baju T khas adalah etnik Cina, yang mungkin juga menggambarkan  fakta etnik Cina ramai yang terlibat dalam industri insuran. Tidak ramai etnik Melayu yang berbaju T khas tetapi mereka juga duduk dalam kelompok kecil walaupun berada dalam kumpulan syarikat insuran yang sama dengan etnik Cina.   

8. Terdapat ramai penonton datang secara persendirian yang kebanyakannya Melayu tetapi mereka juga duduk dalam kumpulan etnik sendiri. 

9. Stadium tidak penuh, tingkat  paling atas kosong, tingkat tengah tidak sampai ¾ . Begitu juga tingkat bawah tidak sampai ¾. Banyak tempat duduk lompang antara penonton, mereka duduk selang kerusi. Penonton diramaikan oleh wakil-wakil syarikat insuran yang memakai baju T.  

10. Selepas acara pembukaan oleh Perdana Menteri (Dr Mahathir Mohamad) iaini kira-kira jam 9.30 malam, penonton mula meninggalkan stadium, termasuk mereka yang memakai baju T khas syarikat-syarikat insuran. Mereka keluar mengikut kelompok etnik.

11. Acara-acara kebudayaan seperti tarian dan nyanyian yang menunjukkan kepelbagaian etnik berlangsung.  

12.  Kira-kira jam 10.00 malam, penonton dalam stadium sudah tidak ramai. Orang ramai sudah keluar. Pengkaji keluar stadium memerhatikan pergerakan keluar di mana mereka keluar mengikut etnik. Persembahan di dalam stadium berterusan.  

Beberapa Refleksi Satu Bangsa Kasih Semua 

1. Petikan popular berkenaan masyarakat plural ialah yang dinyatakan oleh   Furnivall berpuluh tahun dahulu; “with different sections of the community living side by side, but separately, within the same political unit” (Furnivall 1956). Sungguhpun kini perkataan plural mungkin tidak disenangi berbanding perkataan multi; sekurang-kurangnya sebahagian kriteria yang dinyatakan Furnivall masih wujud. Jika persepsi Furnivall mengatakan masyarakat plural bertemu di pasar,  pengkaji pula mendapati masyarakat multietnik hari ini bukan sahaja bertemu di pasar, tetapi juga beramai-ramai berhimpun untuk sesuatu perayaan tetapi datang,  berkumpul dan pulang dalam kumpulan etnik yang sama.  
2. Walaupun penganjur menjangkakan 100,000 penontok akan hadir, laporan akhbar  pada 28 Julai 2002 menyatakan jumlah yang hadir 40,000. Pemerhatian menunjukkan mereka yang hadir adalah kebanyakannya yang ditaja oleh syarikat insuran. Mereka menerima Baju T, bendera, CD dan lain-lain yang ditaja. Mereka mengikut arahan instruktor mendendangkan lagu-lagu tema, melaung dan sebagainya dalam acara pembukaan. Jeritan, laungan atau sorakan mungkin palsu kerana tajaan dan terpaksa mengikut arahan.  Ini dibuktikan  apabila sebaik sahaja acara perasmian selesai, mereka mula meninggalkan stadium. Oleh itu sejauhmana semangat satu bangsa sebagai kenyataan sukar dipastikan.

3.  Persembahan memang bertemakan dan menunjukkan kepelbagaian etnik. Melalui persembahan dapat dilihat budaya pelbagai etnik –  percampuran  budaya-budaya Melayu, Cina, India, Sabah dan Sarawak. Namun mereka yang hadir adalah berkelompok mengikut etnik. Pergerakan persembahan dan aksi-aksi penonton adalah mengikut arahan instruktor. Adakah ia menunjukkan situasi sebenar? Adakah satu bangsa hanya dalam bentuk persembahan tetapi bukan dalam realiti?

4. Kewujudan cabutan bertuah mungkin menjadi penyebab lain kehadiran orang ramai. Maka timbul sejauh mana penonton datang secara sukarela. Pilihan untuk hadiah utama cabutan bertuah hanya diadakan pada akhir acara iaitu kira-kira jam 12.30 pagi (28.7.2002). Keputusan cabutan tiga hadiah utama iaitu sebuah kondominium (Casa Riana) dan dua buah kereta (Proton Perdana V6 dan Nissan Sentra 1.5) kesemuanya dimenangi oleh etnik Melayu. Persoalan yang boleh timbul dari sini ialah mengapakah pemenang utama adalah semuanya etnik Melayu, sedangkan pada awal majoriti kehadiran adalah etnik Cina? Adakah sebenarnya mereka datang demi semangat satu bangsa atau adakah penonton Melayu datang untuk cabutan bertuah sementara etnik Cina kerana ditaja?  

Dapatan temubual   

Di lapangan universiti, informan-informan daripada ketiga-tiga kumpulan etnik telah ditanya berkenaan pemahaman dan persepsi mereka tentang konsep satu bangsa. Perkara-perkara berikut merupakan rumusan daripada dapatan temubual.

1. Informan-informan tidak menyedari kempen dan perhimpunan Satu Bangsa Kasih Semua.
2. Kebanyakan informan tidak menyedari tentang kewujudan konsep satu bangsa.

3. Mereka tidak setuju atau keliru dengan konsep satu bangsa.

4. Mereka tidak yakin bahawa konsep satu bangsa akan tercapai. 

5. Mereka sedar dan menerima perbezaan antara etnik yang sedia wujud.

6. Mereka berpuashati dengan bentuk hubungan etnik yang sedia wujud.

7. Tiap-tiap etnik mempunyai pegangan tersendiri yang menyebabkan konsep satu bangsa tidak dapat dicapai.  

Pembentukan bangsa Malaysia merupakan isu yang tidak disedari oleh kebanyakan informan. Namun majoriti etnik Melayu tidak setuju jika konsep bangsa Malaysia akan menyamaratakan semua etnik. Wujud kebimbangan bahawa etnik Cina akan meninggalkan atau mengatasi etnik Melayu. Etnik Cina dipandang ekstrem dalam hal mementingkan etnik sendiri. Masih ada anggapan bahawa etnik selain Melayu merupakan pendatang yang menumpang di negara ini. Mereka tidak yakin dengan konsep bangsa Malaysia yang menyamaratakan semua etnik akan tercapai. Bagi mereka, konsep bangsa Malaysia hanya sesuai dalam situasi bersatu menentang ancaman dari luar negara. Begitu juga dengan etnik Cina. Mereka pesimis dengan konsep satu bangsa Malaysia. Bagi mereka, apa yang ada sekarang memadai dalam negara Malaysia. Mereka umumnya puas hati dengan keadaan rakyat Malaysia yang berdasarkan etnik. Apa yang dipersoalkan ialah keistimewaan yang tidak sama antara etnik. Etnik India pula mempersoalkan kesukaran membentuk satu bangsa kerana tiap-tiap etnik mempunyai dan mempertahankan kepentingan etnik masing-masing. Oleh itu apa yang ada sekarang adalah sesuatu yang perlu dikekalkan.  

Di bawah adalah adalah contoh-contoh trankripsi dapatan temubual berkenaan.  

Informan Melayu

Tidak bersetuju dengan konsep bangsa Malaysia: 

“Pada pendapat saya, tak setuju. Maknanya nanti mungkin bangsa Malaysia, rakyat Malaysia ni kebanyakannya (majoriti) bangsa orang Melayu. Jadi kalau dia buat satu bangsa, jadi bangsa Melayu ni mungkin ketinggalan berbanding dengan kaum-kaum yang lain. Kita tahu kan, seperti sekarang ni kita tahu, bahawa bangsa Cina ni lebih ekstrem daripada kita kan. Jadi kalau semua etnik Melayu, Cina, India disatukan, jadi mungkin etnik Melayu ketinggalanlah” (Isah 557)
.  

“sebab kebanyakan dia orang kan, aaa orang Cina ni dia orang menumpang aja di negara kita. Memang dari asal lagi menumpang. Jadi dia orang tak ada tanah ke, harta dia orang tak ada. Jadi dia orang lebih rajin daripada orang Melayu. Dia orang berusaha berusaha lebih gigih daripada orang Melayu. Jadi mungkin dari situ dia orang lebih berkuasa nanti, satu hari nanti untuk mendapatkan hak dia orang di Tanah Melayu” (Isah 559).

 Bangsa Malaysia untuk menentang ancaman luar:

“Bagi saya kalau nak ikut konsep bangsa Malaysia, memang elok kita dinamakan bangsa Malaysia. Semua bangsa Malaysia kan ..... berpegang kuatlah untuk bersatu hati nak tentang negara asing yang menentang negara kita ..... Kita boleh jugak kalau nak macam kita nak ikut stail Thailand. Thailand walau pun dia negara dia, walau pun luasannya orang Thailand tapi bila Cina mai, nama dia kalau tak salah saya, nama masih dalam Thailand, macam bentuk Thailand. Dia ubah nama dia. Walau pun dia bangsa Cina, tapi nama dia tu kekal macam menunjukkan dia tu bangga jadi orang negara Thailand. Sebab kalau Malaysia, kalau kita nak buat macamtu, nak wujudkan bangsa Malaysia, saya sokong sangatlah, tapi tak payahlah sampai orang kata macam nak wujudkan bangsa Malaysia yang ni. Cuma bangsa Malaysia ni kita nak tunjukkan kat negara luar, ooo, negara Malaysia ni satu bangsa, satu bangsa” (Karim 493). 

“Apabila kalau orang serang kita pun, apabila kita bangsa Malaysia ni kita akan dapat menangkis segala serangan, macamtulah” (Rosli 401).

Tidak yakin dengan konsep Malaysia yang semua dianggap sama:

“memang tak boleh capai” (Karim 496).

“Pasai sepertimana yang kita tahu jurang perbezaan di antara Cina, Melayu, India ni, susah sikitlah. Macam Melayu sama Melayu pun kita tak dapat satu, inikan pula lain-lain kaum. Saya rasa susah nak dicapai. Macam Singapura tu bangsa Singapurakan, mungkin berjaya di sana tetapi di sini mustahil saya jangka” (Rosli 491).... “tak boleh” (Rosli 495).

Informan Cina

Pesimis atau keliru dengan konsep bangsa Malaysia: 

“boleh, tapi nak macamana cara dia (bangsa Malaysia). Saya tak tahu sama ada boleh buat. Tapi saya setuju, tapi saya tak tahu macamana nak buatlah” (Loy 784). “Macam nak interaksi, nak jadi one nation mesti campur kahwin kah? Tak mesti. Selain daripada ini ada cara lain kan. Pada pendapat saya kan, sungguhpun mereka kata, tapi mereka juga tak semestinya nak campur kaum” (Loy 794).

“walaupun saya, bolehlahlah bergaul dengan etnik lain, tapi pandangan kita, yang kebanyakan Cina berpendapat kan, orang Melayu dia lebih banyak keutamaan. Kerajaan banyak beri pada Melayu. Itu ajalah” (Cheng 344). “berat sebelah ada, tak adil pun ada” (Cheng 346).

Puashati dengan situasi  dan menerima ‘bangsa Malaysia’ yang sedia wujud:

“yang ni sudah kira satu bangsalah. Tapi kalau nak macam ni campur semua tak akan berlaku” (Goh 922)..... “boleh hidup dengan aman la. Tiada perpecahan berlaku. Oklah, macamni sudah kira bangsa Malaysia” (Goh 924)....  “Aaa. Sebab etnik lain kadang-kadang yang kita kenal dia akan datang rumah kita, kita pun akan pergi rumah dia, sudah kira oklah. Kalau semua nak campur macam ini tak akan berlakulah” (Goh 926).... “Tapi kan sekarang sudah kira ok. Tak ada apa-apa pun” (Goh 966).

Selesa memperkenalkan diri sebagai etnik Cina:

“Sebagai orang Cina, saya rasa (saya) Cina” (Jong 517).  

“saya rasa, fikiran saya, then guru saya dulu cakap, saya tak tau ada kaitan, dia cakap kami bukan, dia kata kita bukan orang China, kita sepatutnya cakap Malaysia punya Cina, thats why kami sudah anggap kami Malaysian kan. Then, kalau orang lainkan, kami pun cakap orang Malaysia kan, tapi kalau nak cakap tiga etnik sama satukan, tapi hak keistimewaan juga tak sama” (Kiew 786).  

“kenapa nak buat macamtu, kan lebih baik Cina, Cina” (Moo 778)....“sebab one nation pun susah juga” (Moo 780).... “Tak, lebih baik berbagai kaum, lepas tu toleransi, lebih baik” (Moo 782).  

Informan India

Satu bangsa sebagai konsep yang sukar untuk dicapai:

“Bagi saya itu susah sikit” (Palini 571)….“Sebab, orang, bagi orang India kan, orang Indiakan, apa kerajaan kata pun mereka tu setuju. Mereka ni memang setuju. Orang Cina ni mempertahankan hak mereka. Mereka ni banyak fikir, banyak perkara, lepas tu mereka mempertahankan. Orang Melayu pun macam tu” (Palini 573). 

Setuju atau selesa dengan yang sedia ada:

Macam ni pun ok. Sebab masa bergaul di luar mereka tunjukkan kerjasama semua. Kalau duduk se bilik yang semua India (sama etnik) tu senanglah. Faham budaya mereka, agama” (Tirani 803).” 

“Orang Melayukan, kalau dicakap hak istimewa tak boleh ada, mereka ni dengan saya ni akan jadi macam peristiwa Mei, berlaku macamtu, banyak perkara. Susah, susah nak tu, tak boleh jadikan satu bangsa. Sebab setiap bangsa ni ada keistimewaan sendiri. Kalau tiga bangsa pun, macam sekarang ni tak ada masalah kan, boleh jadikan tiga bangsa. Tapi boleh jadikan macam satu sekolah. Bila macamtu boleh berkomunikasi masalah tak akan wujud” (Palini 575).

“tunjukkan perpaduan tu. Kalau macamtu lebih patriotik kepada negara” (Santhi 795). “Masa makan ke, belajar ke mereka bersama” (Santhi 806). “Tapi sebilik tu orang India, sebilik tu orang Cina, se bilik tu orang Melayu” (Santhi 812). 

Tidak yakin atau keliru dengan konsep bangsa Malaysia:

“bangsa Malaysia tu, kita semua Melayu, Cina, India, join jadi bukannya bangsa Melayu, Cina, India. Join jadi satu bangsa, bangsa Malaysia. Then macam itukan kita dah lain. Kita kekalkan agama, semua kita kekalkan” (Tirani 791). “Satu bangsa, jadi macam satu bangsa” (Tirani 793)..... “kita belum lagi start lagi agaknya, masih ada lagilah kelemahan dialah” (Tirani 799).  “like, masih ada lagi orang tak faham tentang ciri-ciri orang India, Cina. Kalau dia tahu kesemuanya, then atasi kelemahan saling faham memahami, ini boleh jadi satu bangsa Malaysia” (Tirani 801). 

Rumusan 

Dalam pembentangan hasil kajian ini telah ditunjukkan bahawa bangsa Malaysia yang ada pada realiti masa kini adalah berasaskan pola-pola etnik yang jelas kelihatan. Di tempat lain pengkaji telah menunjukkan bagaimana pola-pola etnik berlaku dari segi penggunaan bahasa yang berbeza oleh tiap-tiap etnik (Amir Hasan Dawi dan Faridah Karim 2004). Oleh itu jika kembali ke soalan asal mengenai apakah bentuk satu bangsa Malaysia, maka sekurang-kurangnya secara teoretikal kajian menunjukkan bahawa pembentukan konsep bangsa Malaysia yang berlainan dengan apa yang sedia wujud pada hari ini masih jauh daripada bermula. Ini kerana apa yang berlaku dalam masyarakat telah pun diterima oleh generasi muda yang masih berada di universiti. Ringkasnya bangsa Malaysia telah diterima oleh generasi muda sebagaimana apa yang sedia ada. Oleh itu dicadangkan bahawa:  

1. Mengatakan satu bangsa Malaysia yang hidup bersama tanpa perbezaan etnik yang jelas adalah suatu mitos

2. Realiti ialah satu bangsa Malaysia yang hidup harmoni berdasarkan perbezaan etnik akan terus kekal dan dipertahankan

Maka definisi bangsa Malaysia tidak perlu dilihat tanpa meminggirkan pola-pola yang sedia wujud. Bangsa Malaysia adalah yang berpola. Setakat ini, bangsa Malaysia itu adalah yang cuma mengenali diri mereka sebagai bangsa Malaysia dengan mengekalkan pola-pola etnisiti yang sedia ada. Dari itu kewujudan polarisasi dalam masyarakat Malaysia tidak semestinya dilihat semata-mata sebagai masalah sebaliknya ia adalah suatu realiti sosial. Lebih jelas lagi isu-isu polarisasi seperti yang selalu dilihat dan digemburkan sebagai serius di kalangan generasi muda adalah sesuatu yang telah menjadi norma sosial masyarakat Malaysia. Justeru hubungan antara etnik dalam masyarakat Malaysia juga harus dilihat dalam konteks interaksi dalam masyarakat yang berpola. Aspek yang perlu diberi perhatian untuk menggalakkan interaksi antara etnik ialah saling memahami dan toleransi antara kumpulan etnik yang berpola, bukan untuk menghapuskan polarisasi. Ini kerana polarisasi adalah sesuatu yang berkemungkinan sukar untuk dihapuskan memandangkan proses berkenaan akan melibatkan perubahan struktural. 

